
గడుచిత్రమై తూర్పుకడలికి చక్కఁ 

బడమటి యీనాగపట్టణంబునను 

అసమాన మగు పదియాఱువన్నియల 

పసిఁడిచే జైనులు ప్రమదంబుతోడ 

గొప్పగాఁ దమకులగురునిఁ జేయించి

యొప్పుగా నొకగుడియును నభేద్యముగఁ 

గట్టించి యందు నాకనకంపుబ్రతిమఁ 

బెట్టినా రేమి చెప్పెడిది! యాప్రతిమ 

యబ్బెనా మన పనులన్నియుఁ దామె 

గొబ్బున నీడేరుఁ గొదలేక యనినఁ 

గడు సంతసిలి పరకాలుఁ డాభటుల 

నెడపక కౌఁగిట నిరియంగఁ జేర్చి 

తాను వారలు సౌగతప్రకారములు 

పూని వేవేగఁ దత్పురమున కరిగి 

యచ్చట నున్న బౌద్ధాచార్యవసతిఁ 

జొచ్చి యంతయుఁ బారఁజూచి యెల్లెడను 

దలుపు వాకిలియును ద్వారబంధమును 

దెలియరాకుండ నెంతే చిత్రగతుల 

నదుకు లేకుండ నేకాండంబు గాఁగ 

నొదవ సంతనసేసి యున్న యాగుడికి

